
PËRSE NA DUHET KISHA? 
Mesazh vjetor në lidhje me kishën. 
 
Cila është arsyeja përse njerëzit shkojnë në kishë? Çfarë presin? Çfarë 
shpresojnë të shohin, të përjetojnë, të gjejnë aty?  Të njëjtën pyetje të bëj edhe 
ty. Si mendon ti, përse bëhen festimet e kishës tonë? Cila është arsyeja?   
Përse vjen ti, çfarë pret të ndodhë?  
Këtë do themi sot: PËRSE NA DUHET KISHA?  
 
Efesianëve 3:21 'Atij (Perëndisë) i qoftë lavdia në kishën në Krishtin Jezus për 
të gjitha brezat, në jetë të jetëve. Amen.' 
Lavdia në kishë, pra, synimi i kishës është të lavdërojë, t’i japë lavdi Perëndisë. 
Sepse Ai ka nisur çdo gjë, krijoi botën, ty, nisi këtë kishë, dhe pret nga secili 
prej nesh, ta lavdërojmë Atë për gjërat që ka bërë.  
 
Mateu 16:18b '…Unë do të ndërtoj kishën time dhe dyert e ferrit nuk do ta 
mundin atë.' 
Kisha është e Jezusit.  Ai e filloi kishën e tij, në vitin 33, 40 ditë pasi kishte ikur 
në qiell te Ati. Pjetri predikoi në sheshin e qytetit të Jerusalemit dhe 3000 veta 
besuan dhe u pagëzuan brenda ditës. Pas kësaj dite shiko se çfarë ndodhi: 
Veprat e Apostujve 2:41-42 'Dhe ata që e pranuan fjalën e tij me gëzim, u 
pagëzuan; atë ditë u shtuan rreth tre mijë veta. Ata ishin ngulmues në zbatimin e 
mësimit të apostujve, në bashkësi, në thyerjen e bukës dhe në lutje.' 
Kanë kaluar gati 2.000 vjet nga ajo ditë dhe kisha përsëri ekziston dhe përsëri 
mblidhet për të lavdëruar Perëndinë.  
 
Sot ekzistojnë kishat më të mëdha në gjithë historinë e Krishtërimit. Zoti po rrit 
kishën e tij edhe në Shqipëri. 
Unë besoj që kishat më të mëdha akoma nuk janë ngritur, emri i Perëndisë do të 
lavdërohet fuqishëm mbi tokë nga njerëzit e tij, emri i Perëndisë do të 
lavdërohet fuqishëm në këtë qytet nga njerëzit e Tij. 
Njerëzit po bëhen më të hapur për gjëra shpirtërore, duan të dinë më shumë për 
Perëndinë se shekullin e kaluar. Një anketë thoshte se mbi 95% e njerëzve në 
botë besojnë në një Hyjni, Perëndi, forcë të mbinatyrshme. Kur Pali, tek Vepret 
17, pa që njerëzit adhuronin një perëndi të panjohur, Ai tha, “Unë do t’ju bëj të 
njohur Perëndinë e vërtetë.  
 
Dëshira jonë për kishën tonë është:  
T’ua bëjmë të njohur Perëndinë njerëzve të brezit tonë! 
Lexo vizionin e kishës:   
Ne e kemi ëndërr një kishë bashkëkohore, ku njerëzit të gjejnë një marrëdhënie 
personale me Jezu Krishtin. Në këtë kishë, njerëzit përjetojnë dashurinë e 



vërtetë dhe miqësinë e sinqertë. Dhuntitë dhe talentet zbulohen në këtë kishë 
dhe inkurajohen për t'u vënë në praktikë. 
Kisha që kemi ëndërr është: pasionante, rritet vazhdimisht dhe ka ndikim 
pozitiv në shoqëri. 
Perëndia e bëftë këtë ëndërr të vërtetë përmes nesh. 
 
E vërteta është që çdo njeri është krijuar për të adhuruar dikë ose diçka, për të 
qenë i dhënë pas dikujt ose diçkaje, për të patur diçka si qendër të jetës së vet. 
Për disa persona është vetja e tyre si qendër, për disa të tjerë është kënaqësia—
argëtimi, puna, leku, veshja, makinat, motorat, vajzat...   
Një tjetër është shumë i dhënë pas një këngëtari, aktori ose politikani, 
Basha/Rama/Berisha/Meta… 
Ne jemi krijuar për të pasur dikë ose diçka pas të cilit jemi shumë të dhënë, që e 
vlerësojmë shumë, që s’rrimë dot pa të. 
 
Arsyeja pse jemi krijuar në mënyrë të tillë është se Perëndia, Krijuesi ynë, do, 
dëshiron, që Ai të jetë qendra e jetës së çdo njeriu dhe që çdo njeri të adhurojë 
vetëm Atë. Që çdo njeri të jetë shumë i dhënë pas Tij, që s’rri dot pa Perëndinë. 
Perëndia do që çdo njeri ta dallojë, ta kuptojë që nëse Perëndia nuk është në 
jetën e tij, ajo jetë është boshe. 
Sepse ti u krijove nga Perendia dhe për Perëndinë. 
Ai të ka krijuar ty për veten e Tij, nëse harron të tjerat, këtë mos e harro: Ti je 
krijuar nga Perëndia dhe për Perëndinë.  
Le të kthehemi tek ajo që nisëm.  
Përse na duhet kisha? Pse ekziston kisha jonë? 
 
Kisha Ekziston Për Këto 5 QËLLIME: 
 
1. Kisha Jonë Ekziston Për Të Adhuruar Perëndinë.   
Ne ekzistojmë për të adhuruar Perëndinë. Çfarë kuptimi ka fjala adhurim? Do të 
thotë të shprehësh dashurinë ndaj Perëndisë. 
Mateu 22:37-38 'Dhe Jezusi i tha: ''"Duaje Zotin, Perëndinë tënde me gjithë 
zemrën tënde, me gjithë shpirtin tënd dhe me gjithë mendjen tënde". Ky është 
urdhërimi i parë dhe i madhi.' 
Të duash Zotin që të ka krijuar është gjëja e parë më themelore në jetë, duaj Atë 
të parin.   
Mateu 4:10 'Atëherë Jezusi i tha: ''Shporru, Satan, sepse është shkruar: 
"Adhuro Zotin, Perëndinë tënde, dhe shërbeji vetëm atij"''.' 
Gjoni 4:23-24 'Por vjen ora, madje ajo ka ardhur, që adhuruesit e vërtetë ta 
adhurojnë Atin në frymë dhe në të vërtetën, sepse të tillë janë adhuruesit që 
kërkon Ati. Perëndia është Frymë, dhe ata që e adhurojnë duhet ta adhurojnë në 
frymë dhe në të vërtetën''.' 
 



Kur ti adhuron Perëndinë, fuqizohesh edhe vetë. 
Çfarë është Kisha? Është një pikë karburanti shpirtëror, ku furnizohesh për t’u 
përballur me jetën në javën që vjen. Jeta nuk është e lehtë; të gjithë e dimë. Pa 
Zotin është shumë më e vështirë. Nëse në fund të javës të duket sikur depozita e 
karburantit po shkon drejt fundit, si kur bateria ka arritur në vijën e fundit, ke 
nevojë për furnizim, për karikim shpirtëror. 
 
Mënyra biblike: Eja në kishë, sepse ne të duam, duam që ti të forcohesh në 
besimin tënd që ke filluar para disa vitesh, muajsh, apo ditësh. 
Dhe nëse akoma nuk je besimtar, ne duam të ndajmë me ty se çfarë ndryshimi 
ka jeta kur në qendër të saj është Zoti, dhe në jetë do të jesh më i fortë, më i 
gatshëm për t’u përballuar me të papriturat e saj.   
 
Pyetje: A përgatitem unë për të adhuruar çdo javë? A vij në kishë me këtë 
mendim: "Do shkoj sepse dua të adhuroj Perëndinë"? A është bërë pjesë e jetës 
time ardhja në kishë? 
Të nxis me të madhe: ruaje të dielën pasdite për të ardhur në kishë, për të 
adhuruar Perëndinë bashkë me ne. E di që disa prej jush duhet të sakrifikoni 
sepse jeni në punë dhe duhet të ndryshoni turnin çdo herë që i bie i pari, por 
është një sakrificë që ia vlen. 
 
2. Kisha Ekziston Për Të Qenë Një Familje. 
Ne jemi një familje. 
Gjoni 1:12 'por të gjithë atyre që e pranuan, ai u dha pushtetin të bëhen bij të 
Perëndisë, atyre që besojnë në emrin e tij,' 
Tani bijtë dhe bijat e të njëjtit Atë janë pjestarë të një familjeje të madhe apo 
jo?! 
1 Pjetrit 3:8 'Dhe më në fund jini të gjithë të një mendjeje, të dhembshur, plot 
dashuri vëllazërore, të mëshirshëm dhe dashamirës,' 
Romakëve 12:5 'kështu edhe ne, megjithëse jemi shumë, jemi një trup në 
Krishtin dhe secili jemi gjymtyrë të njëri-tjetrit.' 
Mateu 22:39b '…"Duaje të afërmin tënd porsi vetveten".' 
 
Prova e dashurisë është: Sa i gatshëm je për të ndihmuar, sa bën për të tjerët? 
Sa i gatshëm je ti për të ndihmuar nëse njëri është në nevojë?  
Më e lehta është të presësh të marrësh nga të tjerët. “Unë dua që të më duan të 
gjithë, të më ndihmojnë vetëm mua, të kenë mendjen vetëm te unë.” Ky është 
llastim, është egoizëm. 
Dashuria është të mendosh: "Çfarë mund të bëj për këtë kishë, për këtë familje 
të re?" Kam vënë re se disa prej jush e kanë bërë këtë pyetje këto javë, dhe kjo 
është një shenjë e qartë dashurie që keni për këtë familje. 



Rezultati i dashurisë është uniteti, dallohet kollaj sa të dashur jemi, sepse 
thjesht mund të bësh pyetjen, ‘Sa të lidhur jemi me njëri-tjetrin?’ Forca e kësaj 
lidhje është e barabartë me dashurinë.  
 
3. Kisha jonë ekziston për të mësuar më shumë për Perëndinë.     
2 Pjetrit 3:18 'Por rrituni, në hirin dhe në njohjen e Zotit dhe të Shpëtimtarit 
tonë Jezu Krisht. Atij i qoftë lavdia, tani dhe përjetë. Amen.' 
 
Dishepullimi: T’i mësojmë besimtarët të rriten frymërisht dhe të bëhen në 
karakter gjithnjë e më shumë si Jezu Krishti. Ka qenë dëshira e Perëndisë që 
qysh në fillim të ngjajmë me Të. Ai tha: "Le ta bëjmë njeriun të ngjashëm me 
Ne." 
Si duhet të ndërtohet kisha që të ngjajë me Krishtin, duke u bazuar në 
shembëlltyrën e Perëndisë? 
 
Stili i Mësimit në Kishën tonë 

• Praktik  
2 Timoteut 3:16-17 'I gjithë Shkrimi është i frymëzuar nga Perëndia dhe 
i dobishëm për mësim, bindje, ndreqje dhe për edukim me drejtësi, që 
njeriu i Perëndisë të jetë i përkryer, tërësisht i pajisur për çdo vepër të 
mirë.' 

• Personal  
1 Thesalonikasve 2:8 'Kështu, duke pasur një dashuri të madhe ndaj 
jush, ishim të kënaqur duke ju komunikuar jo vetëm ungjillin e Perëndisë, 
por edhe vetë jetën tonë, sepse na u bëtë të dashur.' 

• Pozitiv  
Romakëve 15:4 'Sepse të gjitha gjërat që u shkruan në të kaluarën u 
shkruan për mësimin tonë, që me anë të këmbënguljes dhe të ngushëllimit 
të Shkrimeve, të kemi shpresë.' 

 
Bibla u shkrua të na mësojë si të jetojmë, është manuali i jetës. 
 
Pyetje: A po eci drejt pjekurisë (maturisë) shpirtërore?  
A dua të jem më i/e pjekur, me i/e rritur në Zotin?  
A dua që besimi im të rritet një hap më shumë?  
 
4. Kisha Jonë Ekziston Për Të Thënë Mesazhin E Perëndisë. 
Ungjillizimi: Të ndaj Lajmin e Mirë me të tjerët.  
Efesianëve 3:10 'që nëpërmjet kishës, në kohën e tashme u manifestohej 
principatave dhe pushteteve, në vendet qiellore, dituria e shumëllojshme e 
Perëndisë,' 
Mateu 24:14 'Dhe ky ungjill (lajmi i mirë) i mbretërisë do të predikohet në 
gjithë botën si një dëshmi për gjithë kombet, dhe atëherë do të vijë mbarimi''.' 



Përse Perëndia i lë akoma të krishterët në tokë, përse nuk i merr në qiell në 
momentin që pranojnë Krishtin? Që t’u tregojnë të tjerëve Lajmin e Mirë. Kjo 
është një gjë që nuk bëhet më në qiell, sepse atje s’do të ketë më njerëz që nuk i 
besojnë Perëndisë.  
 
Por Cili Është Lajmi i Mirë?     
Njeriu është mëkatar por Perëndia është i dashur.  
Njeriu meriton dënimin, Perëndia i jep jetën me anë të vdekjes së Jezusit.  
Njeriu meriton ferrin, Perëndia i jep parajsën me anë të hirit, nëpërmjet besimit.  
Rruga e njeriut është pa krye, Perëndia i jep qëllimin e jetës, e kthen jetën nga 
jetë boshe ne jetë me bollëk, kjo vlen për këdo që e vendos Atë të parin në jetën 
e tij... 
 
Ka shumë njerëz që kanë nevojë t’i dëgjojnë këto fjalë dashurie që ka lajmi i 
mirë, Perëndia do që të të përdorë ty për të ndarë këtë lajm të mirë, këtu në këtë 
qytet, apo dhe jashtë tij. 
2 Pjetrit 3:9 'Zoti nuk vonon plotësimin e premtimit të tij, siç disa besojnë që ai 
bën; por është i durueshëm ndaj nesh, sepse nuk do që ndokush të humbasë, por 
që të gjithë të vijnë në pendim.' 
 
Pyetje: Kujt mund t’i tregoj për Lajmin e Mirë? A kam në familjen time dikë që 
nuk e njeh Zotin Jezus akoma? A i dua shokët dhe shoqet e mia, kolegët, ose 
shokët e shkollës? Nëse po, a do të doja që ata të përfundojnë në ferr, të ndarë 
nga Perëndia? 
Tregoju atyre se Perëndia i do. Ai, që i ka krijuar, nuk pushon së dashuri ata. Ai 
pret që ata të vijnë tek Ai dhe të bëhen pjesë e familjes së Tij. 
 
5. Ekzistojmë Për Të Treguar Dashurinë E Perëndisë.  
Shërbesa: Plotësojmë nevojat dhe shërojmë dhimbjen e dikujt.  
Gjoni 13:35 'Prej kësaj do t'ju njohin të gjithë që jeni dishepujt e mi, nëse keni 
dashuri për njëri-tjetrin''.' 
Jakobit 1:22 'Dhe bëhuni bërës të fjalës dhe jo vetëm dëgjues, që gënjejnë 
vetveten.' 
Jakobit 2:26 'Sepse, sikurse trupi pa frymën është i vdekur, ashtu edhe besimi, 
pa vepra, është i vdekur.' 
1 e Korintasve 12:4-5 'Ka larmi dhuntish, por i njëjti Frymë. Ka edhe larmi 
shërbimesh, por i njëjti Zot.' 
1 e Korintasve 12:27 'Dhe ju jeni trupi i Krishti dhe gjymtyrët e tij, veç e veç.' 
 
Ne nuk mund t’i shërbejmë Perëndisë në mënyrë të drejtpërdrejtë por sa herë që 
bëjmë një shërbesë, qoftë diçka e madhe apo e vogël, një punë, një ndihmesë, ia 
kemi bërë Zotit, i kemi shërbyer Atij.  



Jezusi thotë te Mateu 25:31-46, “Nëse i keni dhënë dikujt diçka në emrin tim, 
ma keni bërë mua.” 
 
Pyetje: Çfarë roli po luaj unë në trupin e Krishtit, çfarë jam duke bërë?  
Nëse do të përfshihesh më shumë të lutem thuaj, “Unë dua të përfshihem më 
shumë, çfarë të bëj?”  
 
Përkushtimi im sot: Çfarë je gati të bësh sot? Në cilën nga këto të pesta je gati 
për t’u përkushtuar? 
Hapi i parë: A e ke pranuar Jezusin? 
Nëse e ke pranuar Jezusin: A do të pagëzohesh?  
A do të bëhesh anëtar i kishës? (anëtar i kishës bëhet ai që ka pranuar Jezusin 
dhe është pagëzuar). A do të bëhesh dishepull? Hap i lartë përkushtimi ndaj 
Zotit.  
A do të ndash Lajmin e Mirë me dikë, sepse e do dikë dhe do t’i bindesh 
Perëndisë? 
A do të përfshihesh në ndonjë shërbesë? Kjo kishë ka nevojë për përkushtimin 
tënd që të ecë sa më mirë.  
 
Le të lutemi bashkë. 


